
ፍንጣጣ (Syfilis)  
ናይ ተሓከምቲ ሓበሬታ - ካብ ናይ ሽወደን ሓኪም ሓለዋ ተላገብቲ ሓማማት። 

እዚ ሓበሬታ’ዚ ስለምንታይ ተዋሂቡኒ? 
ፍንጣጣ (syfilis) ዝተባህለ ሕማም ለጊቡካ ስለ ዘሎ ወይ ለጊቡካ ኪኸውን ይኽእል’ዩ ተባሂልካ ስለ ዝተጠርጠርካ እዩ። 
ኣብዚ ጽሑፍ’ዚ፡ ሓበሬታ ብዛዕባ ፍንጣታ፡ ሕክምና ብኸመይ ከም ትገብር ከምኡ ውን ንስኻ እንታይ ክትገብር ከም 
ዘድልየካን ሓበሬታ ክትረክብ ኢኻ። 

ፍንጣጣ እንታይ እዩ? 
ፍንጣጣ ሓደ ብባክተሪያ ዚመጽእ ሕማም እዩ። እዞም ባክተሪያ’ዚኦም፡ ኣብ ልፋጫት ወይ ቆርበት ጾታዊ መሳርዕ፥ ኣብ 
መኽፈቲ መሃንቱስ ወይ ውን ኣብ ኣፍካ ረኽሲ ኪገብሩልካ ዚኽእሉ እዩ። እዞም ባክተሪያ ኣብ ደምካ ውን ኪህልዉ ይኽእሉ 
እዮም። ፍምጣጣ፡ ምልክት ሕማም ከይኣርኣየ ንነዊሕ ዓመታት ኣብ ኣካላትካ ኪጸንሕ ይኽእል’ዩ። 

ፍንጣጣ ከም ዝሓዘኒ ብኸመይ ክፈልጥ እኽእል? 
ብዙሓት ካብቶም ዝለገቦም ሰባት ምልክት ሕማም የብሎምን። ገለ ሰባት፡ ኣብ ውሽጢ ወይ ብደገ ኣብ ጾታዊ መሳርዕ፥ ኣብ 
መኽፈቲ መሃንቱስ ወይ ኣብ ኣፎም ቁስሊ ይገብረሎም እዩ። እቲ ቁስሊ፡ ብዙሕ ጊዜ ብድሕሪ ቁሩብ ሰሙናት ዝሓዊ እዩ። ገለ 
ሰባት፡ ሹፍታ ኣብ ኣካላቶም፡ ብዙሕ ጊዜ ውን ኣብ ከብዲ ኢዶምን ኣብ ከብዲ እግሮምን ይገብረሎም እዩ። 

ፍንጣጣ ሓደገኛ ሕማም ድዩ? 
ሕክምና እንተ ዘይጌርካ፡ ኣብ ዝተፈላለዩ መሳርዕ ኣካልትካ ሓደገኛ ሳዕቤን ከምጽእ ዚኽእል እዩ።  

ፍንጣጣ ብኸመይ ይተሓላለፍ? 
ፍንጣጣ ብቐዳምነት ኪለግበካ ዚኽእል፥ ብዘይ መከላኸሊ ኣብ ትገብሮ ናይ ርሕሚ፡ ናይ ምሃንቱስ ወይ ናይ ኣፍ ጾታዊ 
ርክብ’ዩ። ነፍሰ-ጾር እንተ ዄንኪ፡ ነቲ ጥንሲ ውን ክተልግብሉ ትኽእሊ ኢኺ። ኵለን ነፍሰ-ጾራት፡ ኣብቲ ምጅማር ናይ ጥንሰን 
ናይ ፍንጣጣ ምርመራ ኪገብራ ይዕደማ እየን። 
ፍንጣጣ ዋላ’ኳ ምልክት ሕማም እንተ ዘይብልካ፡ ተላባዒ ባክተሪያ እዩ። ፍንጣጣ ሕክምና ምስ ዘይግበረሉ፡ ካብቲ ዝለገበካ 
ጊዜ ጀሚሩ ንዓመት ዚኣክል ብጾታዊ ርክብ ይተሓላለፍ እዩ። ብደም ዘጋጥም ምትሕልላፍ ወይ ብጥንሲ ኣቢሉ ናብ ዕሸል 
ዘጋጥም ምትሕልላፍ ግን፥ ካብቲ ዝተለኸፍካሉ ጊዜ ጀሚሩ ንልዕሊ ሓደ ዓመት ውን ክትሓላለፍ ይኽእል እዩ። 
ኣንጻር ፍንጣጣ መከላኸሊ ኣካላት ክትፈጥር ኣይትኽእልን ኢኻ፥ ስለዚ ፍንጣጣ ብተደጋጋሚ ኪሕዘካ ይኽእል እዩ። ፍንጣጣ 
ብኽዳውንቲ፡ ብሽጓማኖ ወይ ውን ብሽቓቕ ኣይተሓላለፍን እዩ። 

ፍንጣጣ ብኸመይ ይሕከም፥ ንኽንደይ ጊዜ’ኸ ከመሓላልፍ እኽእል? 
ብጸረ-ነፍሳት (antibiotika) ብመርፍእ ወይ ብኸኒና ብዚውሰድ መድሃኒት ሕክምና ይግበረሉ። ነቲ ዚወሃበካ መድሃኒታትን 
ምኽርን ብግቡእ እንተ ስዒብካዮ፥ እቲ ረኽሲ ዚጠፍእ እዩ። እቲ ሕክምናኻን ነቲ ናብ ሓኪም ትገብሮ ምብጻሕን ብናጻ 
ይግበረልካ። ክሳብ ክንደይ ጊዜ ክተተሓላልፍ ከም ትኽእል ገምጋም ዚገብር እቲ ሓኪም እዩ። እዚ ድማ ዳርጋ ሓደ ሰሙን 
ብድሕሪ’ታ ናይ መወዳእታ ጸረ-ነፍሳት (antibiotika) መርፍእ ምስ ተወጋእካ እዩ። 

ከም ብሓድሽ ምርመራ ክትገብር እንተ ተጸዊዕካ፥ ናብቲ ክሊኒክ ክትምለስ ይግብኣካ እዩ። ኣብ መብዛሕትኡ ጊዜ፡ ብድሕሪ 
ገለ ኣዋርሕ እቲ ረኽሲ ጠፊኡ ምዃኑ ንምርግጋጽ ሓድሽ ምርመራ ይግበረልካ እዩ። 

ኣብቲ ዚግበር ምርመራ፡ ፍንጣጣ ሒዙኒ ከም ዝነበረ ይርአ’ዶ? 
ናይ ፍንጣጣ ደም ምርመራ እንተ ጌርካ፥ ብዙሕ ጊዜ ፍንጣጣ ኣቐዲሙ ሒዙካ ከም ዝነበረ ምልክት የርኢ እዩ። ሽዑ ድማ 
እቲ ላባራቶሪ፡ ከም ብሓድሽ ተለኺፍካ ከይትህሉ ንምርግጋጽ፥ ተወሳኺ ምርመራታት ይገብር እዩ። 

ነቲ ሕማም ናብ ካልኦት ኸየተሓላልፍ እንታይ ክሓስብ ኣሎኒ? 
ፍንጣጣ፡ ብመሰረት ሕጊ ሓለዋ ተላጋቢ ሕማማት፥ ከም ሓደገኛ ማሕበራዊ ሕማም’ዩ ዚቝጸር። ስለዚ ገለ ክትስዕቦም ዘሎካ 
ናይ ስነ-ምግባር ሕጊታት ኣሎዉ።  

ናይ ስነ-ምግባር ሕጊታት፡- 
• ንስኻ/ኺ፡ ነቲ ምሳኻ/ኺ ጾታዊ ርክብ ዝገበረ ሰብ፥ ፍንጣጣ ኪህልወካ/ኪ ከም ዚኽእል ክትነግሮ/ርዮ 

ይግብኣካ/ኪ። 
• ቅድሚ’ቲ ሕክምናኻ/ምርመራኻ ምውድኡ ጾታዊ ርክብ ክትገብር ምስ ትደሊ፥ መከላኸሊ (ኮንዶም) ክትጥቀም 

ይግብኣካ። 
• ከም ብሓድሽ ናብ ቤት ሕክምና እንተ ተጸዊዕካ፡ ክትመጽእ ይግብኣካ። 

ፍንጣጣ ምስ ዚህልወካ፡ ንኻልእ ሰብ ብምትሕልላፍ ኣብ ሓደጋ ክተውድቕ ኣይግብኣካን’ዩ። እቲ ዝበለጸ ነገር፡ ክሳብ’ቲ 
ሓኪም ካብ ሕማም ፍንጣጣ ነጻ ኢኻ ዝብለካ፥ ርሕማዊ ወይ ካልእ ጾታዊ ርክብ ዘይምግባር እዩ። ኰይኑ ግን፡ ጾታዊ ርክብ 
ምግባር ግድን እንተ ኰይኑካ፥ ነታ ምስኻ ጾታዊ ርክብ ትገብር ሰብ፥ ፍንጣጣ ከም ዘሎካ ክትሕብራን - መከላኸሊ (ኮንዶም) 
ድማ ክትጥቀሙን ይግባእ። ነቲ ኣብ ላዕሊ ዘሎ ናይ ስነ-ምግባር ሕጊታት ተመለከቶ። 

እቲ ዝተዋህበካ ናይ ስነ-ምግባር ሕጊታት ጌጋ’ዩ ምስ ትብል? 
እቲ ኣብ ዞባኻ ኣብ ዘሎ ሓኪም ሓለዋ ተላጋቢ ሕማማት፥ ነቲ ዝተዋህበካ ሕጊታት ናይ ስነ-ምግባር ውሳነ ኪምርምሮ ሕተት። 
ስለዚ፡ ምስቲ ኣብ ዞባኻ ዘሎ ሓኪም ተላጋቢ ሕማማት ርክብ ግበር/ሪ። 
Kontaktuppgifter till smittskyddsläkare | Smittskyddsläkarföreningen (slf.se) 

ካልእ ምስቲ ሓኪም ተላጋቢ ሕማም ክትራኸበሉ ትኽእል ድማ፥ ናብቲ ኣብ ዞባኻ ዚርከብ ክንክን-ሕማም ዓዳሊ ቁጽሪ 
ቴሌፎን ብምድዋል እዩ። 

ተመርሚሩ ውሳነ ክሳብ ዚወሃበካ ግን፡ ነቲ ሕጊታት ስነ-ምግባር ክትስዕቦ ይግብኣካ። 

ናይቲ ሕማም ምልባዕ ክትትል 
እቶም ፍንጣጣ ዝሓዞም ሰባት ምርካቦም ኣዝዩ ኣገዳሲ ነገር እዩ። ምኽንያቱ ድማ፡ ንሳቶም ሕክምና መታን ኪረኽቡን ከምኡ 
ውን ካብቲ ኣብ ላዕሊ ዝተጠቕሰ መጕዳእቲ ኪድሕኑ፥ እቲ ሕማም ድማ ናብ ብዙሓት ሰባት ካብ ምልባዕ ንምዕጋቱን እዩ። 

ብመሰረት ሕጊ ተላጋቢ ሕማም፡ ኣብቲ ምንጪ ናይ ምልጋብ ንምርካቡ ዚግበር ስርሓት ክትተሓባበር ግዴታ ኣሎካ። እዚ 
ማለት ድማ፡ ምስ መን ጾታዊ ርክብ ከም ዝገበርካ፥ ነቲ ምንጪ ኣብ ምድላይ ሓላፍነት ዘሎዎ ብዓል ሞያ፥ ሓበሬታ ክትህቦ 
ግዴታ ኣሎካ። ገለ እዋናት፡ ክሳብ ሓደ ዓመት ዝኣክል ንድሕሪት ምኻድ ዘድልየሉ ኵነታት ኣሎ’ዩ። ምናልባት ውን ደም ሂብካ 
እንተ ዄንካ ወይ ውን መውግኢ መርፍእ ምስ ካልእ ተለቓቒሕካ እንተ ዄንካ ክትነግር ኣሎካ።  

እቲ ንስኻ ትህቦ ሓበሬታ ብምስጢር ዝተሓዝ’ዩ። እቶም ብዛዕብኦም ሓበሬታ ዝሃብካ ሰባት፥ ንስኻ መን ምዃንካ 
ኣይክፈልጡን እዮም። እቲ ንሳቶም ዝፈልጥዎ፡ መጺኦም ምርመራ ምግባር ከም ዚግብኦም ጥራይ እዩ። እቲ ሓበሬታ ውን 
ኣብቲ ናይ ሕሙማን መዝገብካ ኣይጽሓፍን እዩ። ኣብ ሓደ ፍሉይ ”ሰነድ ምክትታል ምንጪ ተላጋቢ ሕማም” ኣብ ዚብል 
መዝገብ ዝተሓዝ እዩ። 

ተወሳኺ ሓበሬታ 
ተወሳኺ ሓበሬታ ብዛዕባ ፍንጣጣ፥ ኣብ 1177 ከምኡ ውን ኣብ UMO (ungdomsmottagningen på nätet) ክትረክብ 
ኢኻ። 

	ፍንጣጣ (Syfilis)
	እዚ ሓበሬታ’ዚ ስለምንታይ ተዋሂቡኒ?
	ፍንጣጣ እንታይ እዩ?
	ፍንጣጣ ከም ዝሓዘኒ ብኸመይ ክፈልጥ እኽእል?
	ፍንጣጣ ሓደገኛ ሕማም ድዩ?

	ፍንጣጣ ብኸመይ ይተሓላለፍ?
	ፍንጣጣ ብኸመይ ይሕከም፥ ንኽንደይ ጊዜ’ኸ ከመሓላልፍ እኽእል?
	ኣብቲ ዚግበር ምርመራ፡ ፍንጣጣ ሒዙኒ ከም ዝነበረ ይርአ’ዶ?

	ነቲ ሕማም ናብ ካልኦት ኸየተሓላልፍ እንታይ ክሓስብ ኣሎኒ?
	ናይ ስነ-ምግባር ሕጊታት፡-
	እቲ ዝተዋህበካ ናይ ስነ-ምግባር ሕጊታት ጌጋ’ዩ ምስ ትብል?
	እቲ ኣብ ዞባኻ ኣብ ዘሎ ሓኪም ሓለዋ ተላጋቢ ሕማማት፥ ነቲ ዝተዋህበካ ሕጊታት ናይ ስነ-ምግባር ውሳነ ኪምርምሮ ሕተት። ስለዚ፡ ምስቲ ኣብ ዞባኻ ዘሎ ሓኪም ተላጋቢ ሕማማት ርክብ ግበር/ሪ።


	ናይቲ ሕማም ምልባዕ ክትትል
	ተወሳኺ ሓበሬታ


